Татарстан Республикасы Кукмара районы 
“Ч.Т.Айтматов исемендәге Кукмара №1 гимназия”нең 
югары категорияле татар теле һәм әдәбияты укытучысы
Нәҗипова Гөлназ Шамил кызы

9 нчы сыйныфта татар теленнән бердәм республика 
тестлаштыруына әзерләнү өчен кулланма материал
 
(3 вариант бирем тәкъдим ителә)

I вариант

1 нче бүлек
	Текстны тыңлагыз һәм С1 биремен эшләгез. Башта биремнең номерын, аннары изложение текстын языгыз. 



С1. Текстны тыңлагыз һәм кыска изложение языгыз. 
Текстны тыңлагач, микротемаларны (мәгънәви кисәкләрне) билгеләгез.
Изложение текстның һәм микротемаларның төп эчтәлеген ачарга, һәм аның күләме 70 сүздән ким булмаска тиеш. 
Изложениене чиста һәм танырлык итеп языгыз.
Бигрәк тәмле бәрәңге
Төш алдыннан әни безне ашарга чакырды. Иртәдән бирле агач төпләрен йомшартып, шактый арылган иде. Тиз-тиз генә кулларымны юдым да өстәл артына уздым. Борынга тәмле бәрәңге исе килеп бәрелде. Берсен авызга алып кабуга, ул шикәр кебек таралып та китте.
· Бигрәк тәмле итеп пешергәнсең, әни, бәрәңгене. 
Минем сүзне ишетүгә, моңарчы диванда кырын ятып торган энем дә сикереп торды һәм тизрәк өстәл янына узды. Бәрәңгене кабып карауга, кәефе кырылды.
· Алдакчы, тәмле дигән була тагы, - дип, кире диванга барып ятты.
- Ашыйсың килмәсә, улым, - диде аңа әни, - сиңа да бераз эш бар иде. Безнең бер кисмәк буш тора. Шуны гына тутырып керсәң иде...
Иртәдән бирле диванда сузылып яткан энем, теләр-теләмәс кенә, урыныннан кузгалды. 
Кисмәккә аз дигәндә кырык чиләк су сыя. Мин чыкканда, энем аны тутырып бетерә язган иде инде. Ул соңгы чиләк суны бушатты да өйгә йөгерде. Бераздан тәрәзәне ачкан да миңа кычкыра:
· Абый, абый, дим, бәрәңгене гел суытып кына ашарлык икән. Шундый тәмләнгән хәзер...
Мин борын астыннан гына елмаеп куйдым. Ә әни исә:
- Аша, улым, аша, - диде, - эшләп ашагач, бәрәңге суынса да тәмле була ул. (172 сүз) 
(Фарсель Зыятдиновтан)

Микротемалар (мәгънәви кисәкләр)
1. Төш алдыннан әни безне ашарга чакырды. 
2. “Ашыйсың килмәсә, улым, сиңа  бераз эш бар иде.”  
3. Эшләп ашагач, бәрәңге суынса да тәмле була ул.

2 нче бүлек
	Текстны укыгыз һәм А1-А7; В1-В9; С2 биремнәрен үтәгез.


Оста кадере
1) Безнең  Ямады авылындагы өйне, сугыштан соң, балта остасы Малик абзый салды. 2) Өр-яңа өебезгә иң элек ир кеше – әткәй кереп китте дә ишеккә башы бәрелеп: “Ой!” дип кычкырып җибәрде. 3) Карыйбыз, Малик абый: “Бөтен хәйләсе дә шунда шул аның...” – дип авызын ерып  тора. 4) Ул чагында без: “Әткәй озын буйлы булганга күрә бәрелгәндер”, – дип уйладык. 5) Соңыннан шул ук ишек башына авылның иң хөрмәтле кунаклары да бәрелеп,  “ой!” авазлары ешайгач, уңайсызлана башладык.
6) Яши торгач, Малик абзый да дөньядан китеп барды. 7) Без Казанда чакта, Ямадыга килеп, әти-әниләрнең хәлен белергә кергәч, Мостай ага Кәрим дә, Арслан ага Мөбәрәков та, Гайнан ага Әмири дә, Рәми Гарипов та, озын буйлы Әнгам Атнабаевны әйткән дә юк инде, бәрелүдән котыла алмаганнар. 8) Нишлисең, гафу үтенергә туры килгән. 9) Бәрелмәс өчен, үзебез башны гел иеп керергә өйрәндек, әмма башкаларны өйрәтә алмадык. 10) Кешеләр бәрелгән саен, әткәй-әнкәй: “Шул Малик эше бу!” – дип, гел мәрхүм останы искә төшерәләр иде. 
11) Авылга сирәгрәк кайта башлагач, мин үзем дә, саклыкны онытып, күп тапкырлар ишекнең “кунакчыллыгын”  татыдым.
12) Олыгая төшкәч кенә аңладым: иллә дә хәйләкәр, иллә дә шаян кеше булган икән Малик абзый! 13) “Йорт салучыны бик тиз оныталар, мине хәтерләренә ешрак төшереп торсыннар әле,” – дип, ишек башын юри түбәнәйтеп эшләгән.
14) ... Малик абзыйны, озак еллардан соң, менә хәзер янә бер тапкыр искә төшердем. 15) Инде беркем дә яшәми торган ташландык өебезгә кергәндә, баш бәрелеп, “ой!” дип кычкырып җибәргәч... 16) Малик оста: “Бөтен хәйләсе дә шунда шул аның,” – дигәндәй, мыек астыннан көлеп, бер читтә басып тора кебек. 
17) Әйе, Малик абзый кебек осталарны бик тиз онытабыз шул без. 18) Ә алар, чын мәгънәсендә, безнең мактауга, олылауга һәм ихтирамга лаек шәхесләр. 19) Төбәгебездәге алтын куллы кешеләрне күрә,  хезмәтләрен бәяли белсәк, исемнәрен ешрак телгә алсак иде.
                                                                                               (И.Юзеев буенча*)

* Илдар Юзеев (Илдар Гафур улы Юзеев) – Татарстанның халык шагыйре, драматург һәм тәнкыйтьче, Россия Федерациясенең атказанган сәнгать эшлеклесе. Ул – “Язылмаган поэма”, “Сез кабызган утлар” кебек лирик, драматик поэмалар, балладалар, шигырьләр, күп кенә драма һәм комедияләр, тәнкыйть мәкаләләре, балалар өчен тезмә әсәрләр авторы.

	А1-А7 биремнәрен укыган текстның эчтәлеген истә тотып үтәгез. Аларның һәрберсенә тәкъдим ителгән 4 җавап вариантының берсен – дөресен генә сайлап алыгыз.



А1. 11 нче җөмләдәге кунакчыллыгын сүзе нинди мәгънәдә кулланылуын билгеләгез.
1) туры мәгънәдә;
2) күчерелмә мәгънәдә;
3) эпитет буларак;
4) чагыштыру алымы буларак.


А2. Билгеләнгән сүзнең синонимын табыгыз.
Олыгая төшкәч кенә аңладым: иллә дә хәйләкәр, иллә дә шаян кеше булган икән Малик абзый!
1) шук;
2) оста;
3) тырыш;
4) хәйләкәр.
А3. Сөйләмнең тәэсир итү көчен арттыру өчен, кайсы җөмләдә фразеологик әйтелмә кулланылган?
1) Өр-яңа өебезгә иң элек ир кеше – әткәй кереп китте дә ишеккә башы бәрелеп: “Ой!” дип кычкырып җибәрде.
2) Кешеләр бәрелгән саен, әткәй-әнкәй: “Шул Малик эше бу!” – дип, гел мәрхүм останы искә төшерәләр иде. 
3) Карыйбыз, Малик абый: “Бөтен хәйләсе дә шунда шул аның...” – дип авызын ерып  тора.
4) “Йорт салучыны бик тиз оныталар, мине хәтерләренә ешрак төшереп торсыннар әле,” – дип, ишек башын юри түбәнәйтеп эшләгән.
А4. Яши торгач, Малик абзый да дөньядан китеп барды җөмләсендә өтер ни өчен куелган?
1) аныклагыч янында;
2) кереш сүз янында;
3) аерымланган хәл янында;
4) эндәш сүз янында.
А5. Текстның язылу стилен билгеләгез.
1) әдәби стиль;
2) рәсми эш стиле;
3) публицистик стиль;
4) хатлар стиле.
А6. Аерымланган максат хәле булган җөмләне билгеләгез.
1) Ул чагында без: “Әткәй озын буйлы булганга күрә бәрелгәндер”, - дип уйладык.
2) Бәрелмәс өчен, үзебез башны гел иеп керергә өйрәндек, әмма башкаларны өйрәтә алмадык.
3) Малик абзыйны, озак еллардан соң, менә хәзер янә бер тапкыр искә төшердем.
4) Авылга сирәгрәк кайта башлагач, мин үзем дә, саклыкны онытып, күп тапкырлар ишекнең “кунакчыллыгын”  татыдым.
А7. Ирен ассимиляциясе күзәтелгән сүз булган җөмләне күрсәтегез.
1) Карыйбыз, Малик абый: “Бөтен хәйләсе дә шунда шул аның...” – дип авызын ерып  тора.
2) Малик абзыйны, озак еллардан соң, менә хәзер янә бер тапкыр искә төшердем.
3) Төбәгебездәге алтын куллы кешеләрне күрә, хезмәтләрен бәяли белсәк, исемнәрен ешрак телгә алсак иде.
4) Яши торгач, Малик абзый да дөньядан китеп барды.

	В1-В9 биремнәрен укылган текст нигезендә үтәгез. Әлеге биремнәрнең җавабын тиешле урынга сүз (сүзтезмә) яки цифрлар белән языгыз.


В1. 1 нче җөмләдән ике аваз кушылмасын белдергән хәреф булган сүзне табып языгыз.
Җавап:______________ .
В2. 11 нче җөмләдә төшем килешендәге ничә сүз бар?
Җавап:______________ .
В3. 1-2 нче җөмләләрдән [w] авазы кергән сүзне табып языгыз.
Җавап:______________ .
В4. 9, 11, 12 нче җөмләләрдән иярченле кушма җөмләнең номерын языгыз.
Җавап:______________ .
В5. Тиңдәш кисәкләр янында куелган тыныш билгесенең санын языгыз.
Ә  алар, (1) чын мәгънәсендә, (2) безнең мактауга, (3) олылауга һәм ихтирамга лаек шәхесләр.(4)
Җавап:______________ .
В6. 9-11 нче җөмләләрдән кайсысы кушма җөмлә?
Җавап:______________ .
В7. 11-13 нче җөмләләрдән тамыр + ясагыч  кушымча + ясагыч кушымча + ясагыч  кушымча + бәйләгеч кушымча + бәйләгеч кушымча схемасына туры килгән сүзне табып языгыз.
Җавап:______________ .
В8. 2-4 нче җөмләләрдән артыклык дәрәҗәсендәге сыйфат булган җөмләнең номерын языгыз.
Җавап:______________ .
В9. 14-16 нчы җөмләләрдән ымлыкны табып языгыз.
Җавап:______________ .
3 нче бүлек
	2 нче бүлектә бирелгән текстны файдаланып, С2 биремен үтәгез. Яза башлар алдыннан биремнең номерын күрсәтегез.


С2. “Әйе, Малик абзый кебек осталарны бик тиз онытабыз шул без. Ә  алар, чын мәгънәсендә, безнең мактауга, олылауга һәм ихтирамга лаек шәхесләр. Төбәгебездәге алтын куллы кешеләрне күрә,  хезмәтләрен бәяли белсәк,  исемнәрен ешрак телгә алсак иде” юлларында әйтелгән фикерне сез ничек аңлыйсыз? Фикерегезне дәлилләү өчен, укылган тексттан 2 мисал китерегез. Файдаланган җөмләләрне тулысынча языгыз яки номерларын күрсәтегез.
Сочинениенең күләме 70 сүздән дә ким булмаска тиеш.
Сочинениене чиста һәм танырлык итеп языгыз.

II вариант

1 нче бүлек
	Текстны тыңлагыз һәм С1 биремен эшләгез. Башта биремнең номерын, аннары изложение текстын языгыз. 



С1. Текстны тыңлагыз һәм кыска изложение языгыз. 
Текстны тыңлагач, микротемаларны (мәгънәви кисәкләрне) билгеләгез.
Изложение текстның һәм микротемаларның төп эчтәлеген ачарга, һәм аның күләме 70 сүздән ким булмаска тиеш. 
Изложениене чиста һәм танырлык итеп языгыз.
Әниләр
Әниләр! Дөньяда алардан да кадерлерәк, алардан да якынрак кеше бармы икән? Юктыр! Бүгенге матур яшәешебез, якты дөньяны күрүебез белән без барыбыз әниләребезгә бурычлы. Бу бурыч тиеннәр, сумнар белән генә түгел, ә безнең иң кадерде нәрсәбез – гомеребез белән бәяләнә.
Бәла-казага юлыксак та, шатлык килсә дә, аны уртаклашырга без газиз әниләребез янына ашыгабыз. Алар белән сөйләшсәк, күңелләребез сафланып, тынычланып киткәндәй була. Җир йөзендә иң кадерле кеше булганга, күпме җырлар, шигырьләр, дастаннар, романнар багышланган аларга. Ана хәтере җир йөзендә һәйкәл булып мәңгеләштерелгән. Аларның исемнәре ташка алтын хәрефләр белән уелган. 
Әйе, кем генә булсак та, нинди генә югары дәрәҗәгә ирешсәк тә, без әниләребезне һәрчак истә тотабыз. Һәркайсыбыз үзебезнең мәрхәмәтле, олы җанлы, һәрчак ягымлы әниләребезне мактап сөйлибез. Аларның изге теләкләрен күңел түрендә йөртәбез. Бу шулай булырга тиеш тә. (124 сүз)
(Г.Рәхмәтуллинадан)
Микротемалар (мәгънәви кисәкләр)

1. Дөньяда әниләрдән дә кадерлерәк,  якынрак кеше бармы икән?
2. Бәла-казага юлыксак та, шатлык килсә дә, без газиз әниләребез янына ашыгабыз.
3. Без әниләребезне һәрчак истә тотабыз, изге теләкләрен күңел түрендә йөртәбез.

2 нче бүлек
	Текстны укыгыз һәм А1-А7; В1-В9; С2 биремнәрен үтәгез.


Туган туфрак
1) Яз көне булды бу хәл. 2) Яланда йөргәндә бер кыр чәчәген йолкып алдым да, кайтып, тәрәзәм төбенә гөл итеп утыртып куйдым. 3) Аның өчен бакчамнан иң яхшы туфракны алып кердем, көн саен диярлек су сибеп тора башладым. 
4) Юлда кайтканда инде шиңә башлаган гөлем тиздән сынын турайтып җибәрде, терелеп, яшәреп, яшелләнеп үк китте. 5) Туфрак килеште үзенә, бераздан чәчәк тә атты, тәрәзә төбен бизәп, әллә кайдан янып-балкып тора башлады...
6) Шатлыгымның иге-чиге булмады. 7) Гөлемнең чәчәкләрен һәр кергән кешегә сокланып, горурланып күрсәтә идем.
8) Кинәт аңа әллә ни булды да куйды. 9) Берничә көн эчендә таҗларын коеп бетереп, гөлем шиңә башлады. 10) Башта яфрак очлары саргайды, аннары сабагы да сагыштан зар булган кеше төсле сыгылып төште...
11) Мин нишләргә дә белмәдем, һаман су сиптем, гөлнең төбен йомшарттым, кояшлырак урынга алып куйдым. 12) Үсемлеккә болар да файда итмәде.
13) Шунда әниемә дәштем.
13) - Туфрагы килешмәгәндер, улым, туфрагы. 15) Туган туфракка ни җитә, – дип әйтеп куйды ул.
16) “Кеше – табигать баласы” дип юкка гына әйтмиләрдер, күрәсең. 17) Кеше туган якларыннан аерылып, җитеш тормышта яшәсә дә, тулы бәхеткә ия була алмый, үзен һәрчак ятим сизә, моңсулана, боега, шиңә бит...
18) Гөлне яңадан урманына илткәндә, шул хакта уйланып бардым. 
                                                                                    (Г.Гыйльманов буенча *)

* Галимҗан Гыйльманов (Галимҗан Хәмитҗан улы Гыйльманов) – язучы, шагыйрь, драматург, әдәбият галиме. Аның “Тозлы яңгыр”, “Өзелгән чәчәк”, “Иң бәхетле кеше”, “Хәниф карт васыяте” кебек әсәрләре укучыларга яхшы таныш.

	А1-А7 биремнәрен укыган текстның эчтәлеген истә тотып үтәгез. Аларның һәрберсенә тәкъдим ителгән 4 җавап вариантының берсен – дөресен генә сайлап алыгыз.


А1. Сингармонизм законына буйсынмаган сүзне билгеләгез.
1) бераздан;
2) шатлыгымның;
3) берничә;
4) кояшлырак.
А2. Саңгырау тартыклар гына булган сүзне билгеләгез.
1) урманына;
2) үсемлеккә;
3) туфрагы;
4) кеше.
А3. Әйтелеше белән язылышы туры килмәгән сүзне билгеләгез.
1) йолкып;
2) кинәт;
3) куйды;
4) болар.
А4. Кайсы рәттә күчерелмә мәгънәле сүз бар?
1) гөл сулды;
2) агач сулды;
3) кеше сулды;
4) үсемлек сулды.
А5. Антонимнар рәтен билгеләгез.
1) аңлау, төшенү;
2) күңел, йөрәк;
3) моңсулана, шиңә;
4) файда, зыян.
А6. Бирелгән җөмләдә ясагыч кушымча белән ясалган сыйфатны күрсәтегез.
Мин нишләргә дә белмәдем, һаман су сиптем, гөлнең төбен йомшарттым, кояшлырак урынга алып куйдым.
1) нишләргә;
2) кояшлырак;
3) йомшарттым;
4) урынга.
А7. Билгеләү алмашлыгы булган җөмләне билгеләгез.
1) Туфрак килеште үзенә, бераздан чәчәк тә атты, тәрәзә төбен бизәп, әллә кайдан янып-балкып тора башлады...
2) Гөлне яңадан урманына илткәндә, шул хакта уйланып бардым. 
3) Аның өчен бакчамнан иң яхшы туфракны алып кердем, көн саен диярлек су сибеп тора башладым. 
4) Мин нишләргә дә белмәдем, һаман су сиптем, гөлнең төбен йомшарттым, кояшлырак урынга алып куйдым.

	В1-В9 биремнәрен укылган текст нигезендә үтәгез. Әлеге биремнәрнең җавабын тиешле урынга сүз (сүзтезмә) яки цифрлар белән языгыз.


В1. 8-10 нчы җөмләләрдән төшем килешендәге исемне табып языгыз.
Җавап:______________ .
В2. 16-18 нче җөмләләрнең берсендә баш кисәкләре исем белән белдерелгән  җөмләдә  нинди тыныш билгесе куелган?
Җавап:______________ .
В3. Сөйләмнең сәнгатьлелегенә ирешү өчен, 4 нче җөмләдәге кайсы сүзне сәламәтләнеп синонимы белән алмаштырып була?
Җавап:______________ .
В4. 4 нче җөмләдә тартым белән төрләнгән ничә исем бар?
Җавап:______________ .
В5. 10, 11, 16 нчы җөмләләрнең кайсысы иярченле кушма җөмлә?
Җавап:______________ .
В6. 4, 7, 10 нчы җөмләләрнең кайсысында тиңдәш хәлләр бар?
Җавап:______________ .
В7. 20 нче җөмләдәге  сүзтезмәләрнең санын языгыз.
Җавап:______________ .
В8. Тиңдәш кисәкләр арасына куелган тыныш билгесенең номерларын языгыз.
Кеше туган якларыннан аерылып, (1) җитеш тормышта яшәсә дә, (2) тулы бәхеткә ия була алмый, (3) үзен һәрчак ятим сизә, (4) моңсулана, (5) боега, (6) шиңә бит. (7)
Җавап:______________ .
В9. Стилистик максаттан чыгып, 1-3 нче җөмләләрнең кайсысында кире сүз тәртибе кулланылган?
Җавап:______________ .
3 нче бүлек

	2 нче бүлектә бирелгән текстны файдаланып, С2 биремен үтәгез. Яза башлар алдыннан биремнең номерын күрсәтегез.



С2. «Кеше туган якларыннан аерылып, җитеш тормышта яшәсә дә, тулы бәхеткә ия була алмый, үзен һәрчак ятим сизә, моңсулана, боега, шиңә...» юлларында әйтелгән фикерне сез ничек аңлыйсыз? Фикерегезне дәлилләү өчен, укылган тексттан 2 мисал китерегез. Файдаланган җөмләләрне тулысынча языгыз яки номерларын күрсәтегез.
Сочинениенең күләме 70 сүздән дә ким булмаска тиеш.
Сочинениене чиста һәм танырлык итеп языгыз.



III вариант

1 нче бүлек

	Текстны тыңлагыз һәм С1 биремен эшләгез. Башта биремнең номерын, аннары изложение текстын языгыз. 



С1. Текстны тыңлагыз һәм кыска изложение языгыз. 
Текстны тыңлагач, микротемаларны (мәгънәви кисәкләрне) билгеләгез.
Изложение текстның һәм микротемаларның төп эчтәлеген ачарга, һәм аның күләме 70 сүздән ким булмаска тиеш. 
Изложениене чиста һәм танырлык итеп языгыз.
Мин тормышка гашыйк
Мин тормышка гашыйкмын. Тып-тып тамган тамчыларны, көчле ташкыннарга барып кушылырга ашкынган гөрләвекләрне яратам. Кошлар җырын тыңлап, җир йөзенең шау чәчәк белән күмеләчәгенә ышандырып, умырзая керфекләрен ачуга, күңел җырлый башлый. Ә бөреләр! Күргән саен мин аларны беренче генә күрәм кебек. Берничә көн үтүгә, алар – яфрак. Мин аларга өр-яңадан гашыйк булам.
Зәңгәр биеклектә кыр казлары, торналар оча. Алар тавышында кешеләргә сөйлисе сүзләремне, җырлыйсы җырларымны ишетәм. Җәй җитсә, кырлар өстендә дулкыннар уйный. Шунда мин талгын гына җилдә тибрәлгән алтын башакларга гашыйк булам. 
Яратуым чиксез. Биттән сөеп искән талгын җилләрне генә түгел, тамырлар сусап калган чакта яңгыр болытларын куып китергән көчле җилләрне, яшенне дә яратам. Дөньяны ут  алыр кебек. Тирәкләр кырылып бетәр кебек. Тик күңел курыкмый, ә шатлана, балкып салават сузылачагына, тамырлар яңгырдан алган яңа көч белән яшәүләрен дәвам итәчәгенә ышана. Ә өмет – яшәү терәге! (134 сүз)
(К.Шәфыйковадан)

Микротемалар (мәгънәви кисәкләр)
1. Мин тормышка гашыйкмын.
2. Зәңгәр биеклектәге кыр казларына, торналарга, җәен алтын башакларга гашыйк булам.
3. Өмет – яшәү терәге!

2 нче бүлек
	Текстны укыгыз һәм А1-А7; В1-В9; С2 биремнәрен үтәгез.


Бүре баласы
1) Беркөнне аучылык белән шөгыльләнүче күршем урманнан бүре баласы табып алып кайтты. 2) Күзләре яңа гына ачылган, йомгак кадәрле бу бүре баласы беренче көннәрдә иске бүрек эчендә генә яшәде.
3) Тора-бара ул көрәйде, үсеп китте, ишегалдына чыгып йөри башлады.
4) Баштарак ул гади көчек балалары кебек үк иде. 5) Бер-ике айдан гына бөтен төс-кыяфәте белән этләрдән аерыла башлады. 6) Борыннары калынаебрак китте, колаклары тырпайды, күзләре очкынланып янып тора. 7) Чын бүре инде!.. 
8) Бүре баласы үсә торды, кешеләр аңа үзенең бүре нәселеннән булуын искәртә тордылар. 9) Баштарак урамнан үтеп баручылар бүре баласына усал караш кына ташлап узсалар, соңга табарак аңа таш, күсәк ата башладылар. 10) Мескен бүре баласының тынычлап кына, җәрәхәтсез-сызланусыз гына үткәргән көне булмагандыр. 
11) Бераздан ул үзе дә усалланды, урамнан таш атып үтүчеләргә, тешләрен ыржайтып, ырылдап кала башлады. 
12) Бу хәл кешеләрне ярсытты гына. 
13) Бүре баласы башка көчек балалары белән уйнарга оясыннан бөтенләй дә чыкмый иде – шунда тик ыңгырашып-рәнҗеп ятуында булды. 
14) Озакламый ул бөтенләй дә юкка чыкты. 15) Койма астыннан чокып чыгып, урман ягына таба киткән. 16) Олы кеше бер-ике сәгать буе казырлык бу чокырда  әле бу якка, әле теге якка чыгып уйнап йөрүче ике эт малаена карап озак уйланып тордым...
17) Уйланырга урын бар. 18) “Бүре баласы, бүреккә салсаң да, урманга карый”,- ди безнең халык. 19) Бүреләргә карата булмыйча, кешеләрнең үзләренә атап әйтелмәгәнме соң ул?!
                                                                                    (Г.Гыйльманов буенча *)

* Галимҗан Гыйльманов ( Галимҗан Хәмитҗан улы Гыйльманов) – язучы, шагыйрь, драматург, әдәбият галиме. Аның “Тозлы яңгыр”, “Өзелгән чәчәк”, “Иң бәхетле кеше”, “Хәниф карт васыяте” кебек әсәрләре укучыларга яхшы таныш.

	А1-А7 биремнәрен укыган текстның эчтәлеген истә тотып үтәгез. Аларның һәрберсенә тәкъдим ителгән 4 җавап вариантының берсен – дөресен генә сайлап алыгыз.


А1. Сингармонизм законына буйсынмаган сүзне билгеләгез.
1) шөгыльләнүче;
2) кадәрле;
3) бераздан;
4) баласының.
А2. Яңгырау тартыклар гына булган сүзне билгеләгез.
1) урманнан;
2) баласының;
3) тешләрен;
4) озакламый.
А3. Әйтелеше белән язылышы туры килмәгән сүзне билгеләгез.
1) бераздан;
2) бүреләргә;
3) борыннары;
4) усалланды.
А4. Кайсы җөмләдә күчерелмә мәгънәле сүз бар?
1) Баштарак урамнан үтеп баручылар бүре баласына усал караш кына ташлап узсалар, соңга табарак аңа таш, күсәк ата башладылар.
2) Баштарак ул гади көчек балалары кебек үк иде.
3) Беркөнне аучылык белән шөгыльләнүче күршем урманнан бүре баласы табып алып кайтты.
4) Койма астыннан чокып чыгып, урман ягына таба киткән.
А5. Синонимнар рәтен билгеләгез.
1) усалланды, тынды;
2) озакламый, тиздән;
3) уйланырга, әйтергә;
4) баштарак, хәзер.
А6. Бирелгән җөмләдә ясагыч кушымча белән ясалган исемне күрсәтегез.
Беркөнне аучылык белән шөгыльләнүче күршем урманнан бүре баласы табып алып кайтты.
1) беркөнне;
2) шөгыльләнүче;
3) аучылык;
4) урманнан.
А7. Вакыт рәвеше булган җөмләне билгеләгез.
1) Койма астыннан чокып чыгып, урман ягына таба киткән.
2) Бер-ике айдан гына бөтен төс-кыяфәте белән этләрдән аерыла башлады.
3) Бу хәл кешеләрне ярсытты гына.
4) Озакламый ул бөтенләй дә юкка чыкты.
	В1-В9 биремнәрен укылган текст нигезендә үтәгез. Әлеге биремнәрнең җавабын тиешле урынга сүз (сүзтезмә) яки цифрлар белән языгыз.


В1. 2-4 нче җөмләләрдән урын-вакыт килешендәге исемне табып языгыз.
Җавап:______________ .
В2. 15 нче  җөмләләрнең кайсында аерымланган рәвеш хәле янында нинди тыныш билгесе куелган?
Җавап:______________ .
В3. 8 нче җөмләдәге кайсы сүзне токымыннан синонимы белән алмаштырып була?
Җавап:______________ .
В4. 13 нче җөмләдә тартым белән төрләнгән ничә исем бар?
Җавап:______________ .
В5. 8-10 нчы җөмләләрнең кайсысы тезмә кушма җөмлә?
Җавап:______________ .
В6. 1-3 нче җөмләләрнең кайсысында тиңдәш хәбәрләр бар?
Җавап:______________ .
В7. 12 нче җөмләдәге  сүзтезмәләрнең санын языгыз.
Җавап:______________ .
В8. Тиңдәш кисәкләр арасына куелган тыныш билгесенең номерын языгыз.
Бераздан ул үзе дә усалланды,(1) урамнан таш атып үтүчеләргә, (2) тешләрен ыржайтып, (3) ырылдап кала башлады. (4)
Җавап:______________ .
В9. Стилистик максаттан чыгып, 15,16, 19нчы җөмләләрнең кайсысында кире сүз тәртибе кулланылган?
Җавап:______________ .
3 нче бүлек

	2 нче бүлектә бирелгән текстны файдаланып, С2 биремен үтәгез. Яза башлар алдыннан биремнең номерын күрсәтегез.



С2. “Бүре баласы, бүреккә салсаң да, урманга карый”,- ди безнең халык. Бүреләргә карата булмыйча, кешеләрнең үзләренә атап әйтелмәгәнме соң ул?!” юлларында әйтелгән фикерне сез ничек аңлыйсыз? Фикерегезне дәлилләү өчен, укылган тексттан 2 мисал китерегез. Файдаланган җөмләләрне тулысынча языгыз яки номерларын күрсәтегез.
Сочинениенең күләме 70 сүздән дә ким булмаска тиеш.
Сочинениене чиста һәм танырлык итеп языгыз.



Җаваплар

	
	I вариант
	II вариант
	III вариант

	А1
	2
	1
	3

	А2
	1
	4
	1

	А3
	3
	1
	3

	А4
	3
	3
	1

	А5
	3
	4
	2

	А6
	2
	2
	3

	А7
	1
	1
	4

	В1
	Ямады
	Таҗларын
	Көннәрдә

	В2
	2
	сызык
	өтерләр

	В3
	Авылындагы
	терелеп
	нәселеннән

	В4
	12
	2
	3

	В5
	3
	16
	8

	В6
	10
	7
	3

	В7
	Кунакчыллыгын
	7
	2

	В8
	2
	3,4,5,6
	1

	В9
	ой
	1
	19



